
Nunanit allanit aningaasaliinerit ilaasa misissorneqarnissaat pillugit 

Inatsisartut inatsisissaattut siunnersuut  

(Inuussutissarsiornermut, Aatsitassanut, Nukissiutinut, Inatsisit 

Atuutsinneqarnerannut Naligiissitaanermullu Naalakkersuisoq)  

 

Siullermik oqaatigissavarput Inuit Ataqatigiit pingaartittuaratsigu inuiaat 

nukittuut, imminut pilersorsinnaasut imminullu tatigisut 

tunngavissaqartittuassallugit. Inuiaat nukittuut pisariaqartippagut, nukittuut 

kivitseqataasinnaasut, ilaminnut pisariaqartitsisunut kivitseqataasinnaasut. 

Inuiaat nukittuut nammineq suliffeqarfiuteqartut, aningaasanik 

isaatitsissutaasinnaasunik pilersitsisinnaasut anguniartuarumavagut. 

Nuannaarutigeqaarput nunarput nunanit allanit, inuiannit allanit 

soqutigineqarlualermat. Inuiaajuvugut inunnut kikkuugaluanulluunniit 

inussiarnisaarnermik tikilluaqqusinermillu pingaartitsisut. 

Inuussutissarsiornermi niuernermilu inuiattut nutaraavugut. Ukiut kingulliit 

nunatsinni avammut niuerneq nammineerluta ingerlakkiartuaarparput 

ineriartortillugulu. Inuit ikittunnguuugatta aningaasat tamaasa pigisanngilagut, 

taamaammallu nunanit allaniiit aningaasaliinerit, piginneqateqarnerilluunniit 

ingerlattariaqartarpagut. Amerlasuutigut nunanit allaniit aningaasaliinerit 

qujaruttaqaagut. Periarfissaqarneq ajorpugut nunanit allanit aningaasailiiniat 

tatiginartuunersut, nunatsinnulluunniit navianartorsiortitsisuunersut  

misissorlugillu qulakkeeqqaassallugut. 

Taamaammat Inuit Ataqatigiinniit qujarupparput Naalakkersuisut 

Kalaallit Nunaanni aningaasaliisarnerit siuarsarusummatigit, aammalu Nunat 

tamalaat akornanni atassuteqaatit, isumannaatsuunissarlu ataqatigiilluinnarlutik 

nunat tamalaat akornanni politikkimut ataqatigiittumut Nunarput akuusoq 

eqqaasitsisutigalusooq pimmassuk.  Nunanit allanit aningaasaliiniarnerit Kalaallit 

Nunaata isumannaatsuunissaanut imaluunniit tamat 

toqqissisimatinneqarnissaannut navianartorsiortitsisinnaasut 

pinngitsoortinneqarnissaannut, ullumikkut naammattumik inatsisitigut 

tunngavissaqanngimmat siunnersuut Naalakkersuisunit saqqummiunneqartoq 

qujarupparput.  

Nunanit allanit aningaasaliiumasut qujarukkaluarlugit Nunatta 

isumannaatsuunissaa pillugu aamma apeqqusiillutalu mianersortariaqarpugut. 

Periarfissaalatsivugut aningaasaliiniat Nunatsinnut iluaatsumik siunertaqarlutik 

aningaasaliiniarnerannut misissuissalluta. 

Sioorasaarinerit, akeqqersimarnerillu pinngitsoortikkumallugit nunanit allanit 

aningaasaliinernik nunat arlaqartut misissuisarput, uagut nunatsinni taama 

pisanngitsugut. Aaqqiissutit taakkua nunat inuussutissarsiutinut inatsisaannut 

ilaapput, tulluartuussaarlu Nunarput aamma taama iliornissamut 

periarfissarsiorneqarmat. Isumannaatsuutitsinermut annertuumik iliuutsinut 

illersorsinnaanissamik pisariaqartitsinerup, ilutigisaanillu aningaasaliisarnermi 

pitsaasunik atugassaqartitsinikkut, pilerinartunillu sinaakkutissaqartitsinikkut 

aningaasaliiffissatut pitsaasutut isigineqarnissap akornanni isumatusaartumik 

oqimaaqatigiissitsinissap qulakkeerneqarnissaa Nunatsinnut  pingaaruteqarpoq.  

 

Taama oqaaseqarluta Naalakkersuisut inatsisissatut siunnersuutaat akueraarput 

ataatsimiitsitaliamullu susassaqartumut ingerlateqqillugu. 


